
Naradaya Sanatkumaraproktam Maheshvara Stotram

નારદાય સનત્કુમારપ્રોક્તં માહેશ્વરસ્તોત્રમ્

સનત્કુમાર ઉવાચ ।
શ‍ૃણુ નારદ વક્ષ્યામિ દિવ્યં માહેશ્વરં સ્તવમ્ ॥ ૨૧૭॥
યસ્ય પાઠેન પૂજાયાં સિદ્ધ્યન્તિ મનવોઽખિલાઃ ॥ ૨૧૮॥
ધરામ્બ્વગ્નિમરુવ્દ્યોમમખેશેન્દ્વર્કમૂર્તયે ।
સર્વભૂતાન્તરસ્થાય શઙ્કરાય નમો નમઃ ॥ ૨૧૯॥
શ્રુત્યન્તકૃતવાસાય શ્રુતયે શ્રુતિજન્મને ।
અતીન્દ્રિયાય મહસે શાશ્વતાય નમો નમઃ ॥ ૨૨૦॥
સ્થૂલસૂક્ષ્મવિભાગાભ્યામનિર્દેશ્યાય શમ્ભવે ।
ભવાય ભવસમ્ભૂતદુઃખહન્ત્રે નમો નમઃ ॥ ૨૨૧॥
તર્કમાર્ગાતિદૂરાય તપસાં ફલદાયિને ।
ચતુર્વર્ગવદાન્યાય સર્વજ્ઞાય નમો નમઃ ॥ ૨૨૨॥
આદિમધ્યાન્તશૂન્યાય નિરસ્તાશેષભીતયે ।
યોગિધ્યેયાય મહતે નિર્ગુણાય નમો નમઃ ॥ ૨૨૩॥
વિશ્વાત્મને વિવિક્તાય વિલસચ્ચન્દ્રમૌલયે ।
કન્દર્પદર્પનાશાય કાલહન્ત્રે નમો નમઃ ॥ ૨૨૪॥
વિષાશનાય વિહરદ્વૃષસ્કન્ધમુપેયુષે  ।
સરિદ્દામસમાબદ્ધકપર્દાય નમો નમઃ ॥ ૨૨૫॥
શુદ્ધાય શુદ્ધભાવાય શુદ્ધાનામન્તરાત્મને ।
પુરાન્તકાય પૂર્ણાય પુણ્યનામ્ને નમો નમઃ ॥ ૨૨૬॥
ભક્તાય નિજભક્તાનાં ભુક્તિમુક્તિપ્રદાયિને ।
વિવાસસે નિવાસાય વિશ્વેષાં પતયે નમઃ ॥ ૨૨૭॥
ત્રિમૂર્તિમૂલભૂતાય   ત્રિનેત્રાય ત્રિશૂલિને ।

ત્રિધામ્ને ધામરૂપાય જન્મદાય નમો નમઃ ॥ ૨૨૮॥
દેવાસુરશિરોરત્નકિરીટારુણિતાઙ્ઘ્રયે  ।
કાન્તાય નિજકાન્તાયૈ દત્તાર્દ્ધાય નમો નમઃ ॥ ૨૨૯॥
એતત્સ્તોત્રં મહેશસ્ય પ્રોક્તં સર્વાઘનાશનમ્ ।
શિવસાન્નિધ્યદં વિપ્ર સર્પતન્ત્રપ્રકાશકમ્ ॥ ૨૩૦॥
એતત્તે સુમહત્તન્ત્રે સર્વદેવપ્રકાશકમ્ ।
લોકાભિલાષસમ્પૂર્તિક્રિયાસાધનસઙ્ગતમ્    ॥ ૨૩૧॥
ઇતિ નારદપુરાણે પૂર્વભાગે એકોનાશીતિતમાધ્યાયાન્તર્ગતં

નારદાય સનત્કુમારપ્રોક્તં માહેશ્વરસ્તોત્રં સમાપ્તમ્ ।
બૃહન્નારદીયપુરાણ । પૂર્વભાગ । અધ્યાય ૯૧/૨૧૯-૨૩૦॥

